
ABSTRAK 

 

            Kajian ini bertujuan untuk mengenalpasti kepimpinan berkualiti dalam novel 

sejarah Tengku Menteri (Malaysia) dan Urih Pesisir (Brunei). Secara khususnya, 

kajian ini menggunakan teori teksdealisme dengan mengaplikasikan prinsip 

kehadiran, perinsip perlanggaran, prinsip pengukuhan dan prinsip 

individualisme. Kajian ini juga memberi tumpuan kepada tiga watak iaitu Long 

Jaafar, Ngah Ibrahim dan Kapten Speedy daripada novel Tengku Menteri. 

Manakala tiga watak lagi daripada novel Urih Pesisir iaitu Syarif Omar, Wan 

Idrus dan Paul Gray. Watak-watak ini dipilih kerana mereka merupakan 

pentadbir, pemimpin masyarakat dan mempunyai pengaruh yang besar dalam 

kalangan masyarakat. Teori teksdealisme oleh Mana Sikana digunakan untuk 

menganalisis kepimpinan berkualiti yang dipraktikkan oleh watak-watak 

tersebut. Analisis ini juga disokong dengan mengaplikasikan konsep kepimpinan 

berkualiti, kepimpinan Islam dan budaya Melayu. Permasalahan kajian adalah 

tertumpu kepada pengamalan kepimpinan berkualiti dan mencari watak yang 

manakah lebih unggul kepimpinannya. Data-data diperoleh dengan 

menggunakan penyelidikan kepustakaan dan analisis kandungan novel-novel 

tersebut. Dapatan kajian telah menunjukkan bahawa watak-watak yang dikaji 

telah mempraktikkan kepimpinan berkualiti di dalam keluarga, masyarakat dan 

pentadbiran. Watak Ngah Ibrahim lebih dominan atau unggul kepimpinan 

berkualitinya kerana jawatan yang disandangnya, bilangan pengikut yang ramai, 

mementingkan agama dan pendidikan, bersedia menerima idea orang lain dan 

mempunyai sumber pendapatan yang tinggi. Berbeza pula dengan lima watak 

lain iaitu kepimpinan mereka kurang menyerlah dan terbatas kepada masyarakat 

setempat sahaja. Justeru, implikasi dapatan ini boleh dijadikan sebagai teladan 

oleh para pemimpin dan pentadbir masa kini dan yang akan datang. 

              TENGKU MENTERI  AND URIH PESISIR NOVELS ANALYSIS 

              OF QUALITY LEADERSHIP WITH TEXTDEALISM THEORY 
 

 

 

              ABSTRACT 

 

                  The purpose of this study was to identify quality leadership in the historical 

novels Tengku Menteri (Malaysia) and Urih Pesisir (Brunei). Specifically 

this study made use the textdealism theory which consist of the principle of 

presence, collision, consolidation and  individualism. This study also 

focuses on three characters namely Long Jaafar, Ngah Ibrahim and Captain 

Speedy of Tengku Menteri novel and characters in Urih Pesisir novel are 

Omar Syarif, Wan Idrus and Paul Gray. These characters were chosen 

because they represent the role of administrators, community leaders and 

play a great influence in society. Textdealism theory is used to analyze the 

quality of leadership practiced by the characters. The analysis is also 

supported by applying the concept of quality leadership, the leadership of 

Islam and Malay culture. The goal for the practice of leadership is in line 

with the aspect of religion, culture and way of life of the community. The 

problems of the study is focused on the quality of leadership practices and 

find which one is superior character in leadership. The data was obtained 

using literature research and content analysis of the novels. The finding have 

shown that the characters studied have been practicing quality leadership in 

the family, society and administration. Ngah Ibrahim’s character was more 

dominant or superior leadership in terms of quality because of the post he 

held, the number of followers he had, the emphasis on religion and 

education, his willingness to accept other people’s ideas and have a source 

of good income. In contrast, the live other characters leadership was less 

prominent and was only limited to the local community. Thus, the 

implications of these findings can be used as a role model for leaders and 

present administrators and in the future. 

BAB 1  

 

 

PENDAHULUAN 

 

 

         1.1 Pengenalan 

Mengikuti perkembangan sastera atau sejarah sastera secara tidak langsung, kita belajar 

tentang sejarah sosial dan intelektual sesuatu bangsa atau masyarakat. Ini adalah 

disebabkan sastera mempunyai hubungan yang erat dengan masyarakat. Dengan kata 

lain, karya sastera ialah cerminan masyarakat. Karya-karya sastera meliputi puisi, cerpen, 

drama, novel dan sebagainya. Merujuk kepada novel, pembentukan novel di Malaysia 

ada hubungan erat dengan masyarakat, perkembangan ilmu dan bidang sastera itu sendiri.  

 

            Menurut Hashim Awang (1989: 10) novel sebagai satu genre sastera yang muncul 

kemudian daripada puisi, epik dan romance; telah mengalami transformasi makna. Istilah 

“novel” ialah kata pinjaman daripada Bahasa Inggeris yang maknanya merujuk kepada 

kata sifat iaitu baru diperkenalkan, luar biasa atau dahulunya tidak diketahui.   

          Berdasarkan kenyataan Hashim Awang tersebut menggambarkan bahawa novel 

merupakan karya kesusasteraan baharu berbanding dengan puisi dan epik . Ini bermakna 

novel mempunyai ciri-ciri yang tersendiri dan mempunyai perbezaan yang nyata dengan 

puisi dan epik. Oleh itu, novel mempunyai bentuk atau ciri yang berbeza dengan karya-

karya kesusasteraan yang lain. 

 

          Manakala Walter Scott (1995: 13) berpendapat “the novel is, it would seem, the 

ideal form examining these social and personal tensions which always exist in some 

shape or form at all times in all societies”. Berdasarkan kenyataan Walter Scott, dapatlah 

dirumuskan bahawa novel merupakan cerita yang panjang, mempunyai beberapa watak 

di dalamnya dan menggambarkan dunia sebenar dalam kehidupan. Malahan, di dalamnya 

terkandung masalah atau isu sosial yang cuba diketengahkan oleh pengarang. Di samping 

itu, novel merupakan satu medium kepada pengarang untuk menyalurkan idea dan 

meluahkan pemikirannya kepada pembaca. 

 

           Di samping itu, Mohamad Saleeh Rahamad (2006: 2) menyatakan bahawa unsur 

penting dalam novel ialah realisme. Dunianya mestilah realiti, dapat dilihat dengan mata 

kasar, latar dan waktunya adalah jelas. Watak-wataknya merupakan manusia biasa yang 

menjalani rutin harian dan mempunyai kepelbagaian sikap. Malahan, mereka berinteraksi 

dengan alam sekeliling, masyarakat dan mengimbau masa lampaunya. 

  

          Oleh itu, berdasarkan kenyataan Mohamad Saleeh Rahamad maka dapatlah 

disimpulkan bahawa novel memaparkan keadaan sebenar bagi sesuatu peristiwa yang 

dikarang oleh pengarang dengan menggunakan kata-kata dan bahasa agar dapat 

diluahkan kepada pembaca. Di samping itu, novel mampu menjelaskan suasana 

kehidupan yang sebenar kepada pembaca.     

 

            Selain itu, menurut A. Wahab Ali (2009: 37) “novel adalah gambaran kejadian 

dalam sesebuah cerita yang digolongkan ke dalam genre novel itu, terasa benar seperti 

yang berlaku dalam kehidupan manusia biasa sehari-hari tetapi sedikit berbeza dengan 

kehidupan sehari-hari ialah dari sudut plot cerita”.  

 

          Berdasarkan kenyataan yang diberikan oleh A. Wahab Ali di atas menunjukkan 

bahawa novel dikarang berdasarkan kehidupan seharian pengarang dan ditokok tambah 

dengan daya imaginasinya bagi menarik jalan ceritanya. Ini bermakna pengalaman-

pengalaman yang dilalui oleh pengarang dijadikan idea atau ilham untuk menulis novel. 

Malahan, pengalaman tersebut digabungkan dengan fakta-fakta atau ilmu-ilmu tertentu 

menjadikan jalan cerita sesebuah novel itu lebih menarik. 

 

           Pengalaman-pengalaman itu mungkin diperoleh semasa di alam persekolahan, 

pekerjaan ataupun semasa berinteraksi dengan masyarakat. Segala pengalaman tersebut 

sama ada suka atau duka mampu membantu pengarang mengarang novel berdasarkan 

situasi yang telah dialaminya. Lantaran itu, pengalaman-pengalaman itu dapat dikongsi 

dengan pembaca supaya dapat dijadikan pengajaran ataupun panduan di dalam 

kehidupan. 

 

           Manakala Sahlan Mohd Saman dan Che Abdullah Che Ya (2005: 122) 

berpendapat novel merupakan satu “manifestasi sosial” kehidupan manusia, mengambil 

kehidupan sebagai intipatinya, kreativiti dan keindahan berbahasa sebagai penyerinya. Ini 

bermaksud penciptaan novel itu bergantung kepada hasrat pengarang sama ada untuk 

teguran sosial atau menyampaikan serta meluahkan hasrat dan harapannya kepada 

pembaca secara tidak langsung.   

 

            Merujuk kepada bilangan atau jumlah perkataan bagi sesebuah novel Robert 

Stanton (1965: 37) berpendapat 30,000 perkataan sebagai jumlah minimum bagi 

sesebuah novel. Dengan kata lain, minimum 100 halaman bagi penghasilan sesebuah 

novel.   Pandangan beliau disokong oleh Anthony Burgess turut menyatakan jumlah 

perkataan yang sama bagi membentuk sesebuah novel (Anthony Burgess, 1971: 16). 

Namun begitu, E.M Foster (1979: 3) menyatakan sesebuah novel seharusnya mempunyai 

sekurang-kurangnya 50,000 perkataan. Oleh itu, jumlah perkataan mempengaruhi sesuatu 

karya sama ada dikategorikan cerpen ataupun novel. Jika sesebuah karya itu jumlah 

perkataannya kurang daripada 50,000 perkataan maka ianya dikategorikan sebagai 

cerpen. Lantaran itu, kepanjangan sesebuah novel itu bergantung berapa banyak jumlah 

perkataan yang terkandung di dalamnya. Semakin banyak perkataan yang digunakan 

semakin teballah novel dihasilkan. Perkataan yang dipilih perlulah sesuai dengan isi 

cerita yang hendak disampaikan.   

 

           Seterusnya, melihat kaedah penerbitannya didapati alat percetakan moden dapat 

mencetak dan menghasilkan bahan bertulis dalam jumlah yang banyak dan seragam. 

Kemajuan ini membolehkan penyebaran bahan bacaan yang berbentuk akhbar, majalah 

dan buku yang lebih meluas. Sejarah percetakan di negara ini bermula dan berkembang 

di Pulau Pinang, Melaka dan Singapura yang merupakan Negeri-negeri Selat. Lantas, ia 

berkembang ke negeri-negeri lain yang banyak bijih timah seperti Perak, Selangor dan 

Negeri Sembilan. 

            Namun begitu, penerbitan akhbar Jawi Peranakan di Singapura pada tahun 1876 

menjadi titik tolak yang sangat penting dalam sejarah perkembangan kewartawanan dan 

intelektual orang-orang Melayu. Akhbar ini diterbitkan secara mingguan iaitu setiap hari 

Isnin dalam tulisan Jawi iaitu tulisan yang digunakan secara meluas pada ketika itu di 

Tanah Melayu. Seterusnya, lahirlah akhbar lain seperti Idaran Bintang Timur atau Nujum 

al Fajar (1877-1888), Sekolah Melayu (1888), Seri Perak (1893) di Perak dan Bintang 

Timur (1900) di Pulau Pinang. 

 

           Surat khabar dan buku-buku hasil cetakan telah membina citarasa dan memberi 

pendedahan maklumat yang lebih moden, berbentuk realisme, memaparkan isu-isu 

semasa berbanding dengan bahan bacaan yang terhad hasil tulisan tangan. Penghasilan 

bahan-bahan bercetak yang pantas dan kuantiti yang banyak, secara tidak langsung 

memberi peluang kepada lebih ramai pembaca mendapat sumber bacaan semasa. Selain 

itu, percetakan penting kerana kurangnya kesalahan dalam aspek ejaan, pengeluaran buku 

atau majalah yang lebih pantas, penggunaan huruf yang terang dan mudah difahami serta 

kosnya yang murah berbanding dengan tulisan tangan.  

 

           Menurut William Roff (1972: 1) antara tahun 1876 hingga 1941 terdapat 162 

akhbar dalam bahasa Melayu di Semenanjung dan satu di Malaysia Timur. Akhbar-

akhbar ini menyiarkan berita bersumberkan fakta tempatan dan luar negeri. Malahan, 

akhbar tersebut turut menyiarkan rencana dan fiksyen cereka terjemahan termasuklah dari 

Timur Tengah. Corak dan gaya penulisan ini memberi ilham dan idea kepada para 

penulis tempatan untuk menulis cereka berdasarkan pengalaman dan pengetahuan 

mereka. Dengan kata lain, cereka yang dihasilkan berdasarkan fakta atau kisah benar 

yang berlaku di sekeliling penulis. Kebiasaan atau rutin ini, akhirnya menjadi pemangkin 

penting yang digunakan oleh penulis-penulis Melayu seterusnya. 

 

          Di samping itu, William Roff (1972: 7) menyatakan pada awal abad ke-20 kerajaan 

Inggeris telah mula membina sekolah di negeri-negeri Selat iaitu Melaka, Singapura dan 

Pulau Pinang. Di bandar-bandar besar didirikan sekolah beraliran Inggeris manakala di 

luar bandar didirikan pula sekolah beraliran Melayu. Kesannya, ramai orang Melayu 

celik huruf dan mula berminat membaca. Secara umumnya, golongan pembaca pada 

ketika itu terdiri daripada orang Melayu yang celik huruf, golongan India Muslim, Cina 

Baba dan Arab yang lebih dikenali sebagai Jawi Peranakan. Kebanyakan golongan ini 

tinggal di kawasan bandar yang dilengkapi pelbagai kemudahan. Kedai-kedai buku 

banyak terdapat di kawasan bandar.  Justeru, golongan inilah yang kemudiannya menjadi 

pembaca novel-novel Melayu.  

 

          Secara tidak langsung akhbar, majalah dan novel telah menyediakan satu tapak 

atau landasan bagi menulis mengetengahkan hasil penulisan mereka. Akhbar dapat 

dibaca oleh segenap lapisan masyarakat. Ini termasuklah yang dilanggan oleh pihak 

sekolah yang seterusnya memberi ruang dan peluang kepada murid-murid mengetahui 

isu-isu tempatan dan luar negara. Menurut Shaharom Hussein ( 1987: 274) sebelum 

Perang Dunia Kedua pihak sekolah ada melanggan akhbar dan majalah Melayu untuk 

perpustakaan. Akhbar dapat menampung kekurangan bahan bacaan pada masa tersebut.    

     

          Perkembangan novel adalah berkaitan dengan perkembangan intelektual yang 

dapat dikaitkan dengan pendidikan. Selain itu, peranan media cetak juga menyumbang ke 

arah pertumbuhan dan perkembangan novel Melayu. Di peringkat awal pertumbuhannya, 

pengarang Melayu menunjukkan keprihatinan, kebimbangan dan kecintaannya terhadap 

bangsa daan negara.  Kebanyakan pengarang Melayu pada ketika itu terdiri daripada guru 

dan wartawan yang mendapat pendidikan agama. Pandangan sosial, ekonomi dan politik 

mereka banyak ditentukan oleh latar belakang pendidikan dan persekitaran.   

 

          Sebahagian besar pengarang Melayu dibesarkan dalam budaya Melayu yang 

mementingkan agama, bangsa dan mencintai tanahair. Justeru, mereka berani meluahkan 

ketidakpuasan hati melalui novel dan karya-karya lain walaupun ada sekatan dan syarat 

yang dikenakan oleh pihak Inggeris. Misalnya, pegawai kerajaan dilarang menulis di 

media massa kerana dibimbangi menikam dasar dan polisi pihak Inggeris. Namun begitu, 

nama samaran telah digunakan bagi mengelakkan dikenakan tindakan.  

 

          Semasa pemerintahan Jepun, karya sastera memainkan peranan yang penting bagi 

meniupkan semangat menentang penjajahan. Dengan kata lain, zaman ini mempunyai 

“rahmat yang tersembunyi” kerana timbulnya perasaan untuk merdeka. Kesedaran ini 

timbul akibat daripada kesengsaraan dan penderitaan yang dialami. Kekejaman tentera 

Jepun menimbulkan kesedaran dalam kalangan masyarakat untuk menentang penjajahan. 

Oleh itu, novel menjadi salah satu alat atau saluran untuk menyampaikan mesej atau 

maklumat kepada mesyarakat tentang kemerdekaan dan kepentingan bersatu dalam 

kalangan penduduk Tanah Melayu. 

 

          Selepas mencapai kemerdekaan pada tahun 1957, Tanah Melayu menghadapi 

pelbagai cabaran dan rintangan dalam mengisi kemerdekaan. Pergolakan politik, masalah 

sosial dan ekonomi telah dijelmakan dalam novel. Seterusnya, dalam dekad 60-an 

merupakan satu zaman yang amat membanggakan bagi penghasilan novel. Menurut 

Ahmad Kamal Abdullah (1990: 264) dalam dekad tersebut sebanyak 238 buah novel 

telah dihasilkan. Sebagai sebuah negara yang baharu merdeka, masalah pembangunan 

negara menjadi agenda utama. Di samping itu, isu mendaulatkan bahasa Melayu sebagai 

bahasa kebangsaan juga turut diketengahkan. Malahan, isu keperluan fizikal seperti 

hospital, klinik desa, bekalan elektrik, air dan pembinaan jalan raya turut dipaparkan 

dalam novel.  

 

          Seterusnya, para sasterawan yang terlibat dalam sastera telah menubuhkan 

Persatuan Penulis Nasional (PENA) pada tahun 1961. Persatuan ini telah mengadakan 

pelbagai aktiviti seperti ceramah sastera di radio dan diskusi umum novel-novel baru. 

Kritikan novel atau hasil sastera dapat dibaca hampir setiap minggu dan bulan di Utusan 

Malaysia, Berita Harian, Berita Minggu, Dewan Bahasa. dan Mastika. PENA amat 

penting kerana menjadi satu medan pertemuan dalam kalangan penulis bagi menyalurkan 

idea, pendapat dan pandangan demi mengangkat martabat sastera dan masyarakat.  

 

         Dalam sejarah perkembangan kesusasteraan Melayu moden terdapat pelbagai 

genre. Antaranya ialah genre novel, cerpen, drama, sajak, autobiografi dan esei serta 

kritikan. Kesemuanya mempunyai definisi, ciri, pola dan kategori tersendiri. Justeru, 

pemilihan dalam kajian ini lebih menjurus kepada dua buah novel yang terkandung 

unsur-unsur sejarah yang terdapat di Malaysia dan Brunei Darussalam. Novel begini 

dikategorikan oleh penghasil karya sebagai novel sejarah.  

 

          Namun begitu, terdapat pelbagai pandangan atau pendapat bagi menjelaskan 

definisi atau pengertian novel sejarah ini. Hervey Allen (1944: 119-120) menyatakan 


